
Triawd talentog o Landyrnog: Mason Powell 

and Tyler Chown, y tu ôl, aelodau o’r grŵp 

Ambrose a ddaeth yn drydydd yn y 

gystadleuaeth i ensembles offerynnol dan 19. 

Lloyd Powell, y tu blaen, a ddaeth yn ail yn yr 

unawd ar offeryn taro, Blynyddoedd 7–9.  

Mabon Evans, ar y dde, a ddaeth yn ail yng 
nghystadleuaeth y ddeuawd, Blwyddyn 6 ac 
iau, gyda’i ffrind, Iestyn, o Ruthun. 

Nest Mars Lloyd, enillydd yr 
unawd cerdd dant, 
blynyddoedd 7–9 

Gwenan Mars Lloyd, enillydd sawl 
gwobr mewn cystadlaethau o dan 25 

oed: 1af: llefaru, 2il: unawd cerdd 
dant, 3ydd: unawd alaw werin, ac  

2il: deuawd gydag Ynyr Rogers. 

Siop Llandyrnog 
Oriau agor y siop 

Llun  8am – 5.30pm 

Mawrth 8am – 5.30pm 

Mercher 8am – 5.30pm 

Iau 8am – 5.30pm 

Gwener 8am – 5.30pm 

Sadwrn 8am – 4pm 

(sylwch na fydd y siop ar agor ar 
ddydd Sul) 
 

   07301 573362 

       01745 422099   
 

       info@llandyrnogshop.com 
 

       ShopLlandyrnog 
 

       Llandyrnogshop.com 

Oriau agor y swyddfa bost 

Llun – Gwener 9am – 5.30pm 

Sadwrn  9am – 12.30pm 
 

Gallwch nôl parseli rydych wedi’u 
harchebu ar-lein o’r Swyddfa Bost. 

Hefyd, postiwch bob peth wrth y 
cownter, gan fod incwm yn deillio o 
hyn. 

Digwyddiadau yn yr hwb cymunedol 

19 Mehefin: Sgrabl a gemau bwrdd eraill 

Dydd Gwener, 10–canol dydd: sesiwn galw 
heibio gyda Chyngor ar Bopeth 

Llongyfarchiadau 
Hoffai Nigel a 
Maria Tynan 
longyfarch eu 
merch, Dr Paige 
Tynan, sydd wedi 
cwblhau ei 
Doethuriaeth 
mewn Athroniaeth 

– Doethuriaeth Forensig Taffonomi ym 
Mhrifysgol Caer. Llywyddwyd y seremoni 
graddio gan Gyles Brandreth yng Nghadeirlan 
Caer ar 14 Mawrth. Ar hyn o bryd mae Paige 
yn ddarlithydd Biowyddoniaeth ym Mhrifysgol 
Glyndŵr, Wrecsam, ers iddi gwblhau ei Gradd 
Baglor yn y Gwyddorau mewn Gwyddoniaeth 
Fforensig yn 2020.  (Llongyfarchiadau 
calonnog Paige - Gol.) 

Llongyfarchiadau hefyd i Edith a Mark Owen 
ar eu priodas yn ddiweddar. Mae’n siŵr bod yr 
alpacas yn rhannu ein dymuniadau da! 

Ac i Ron Davison, Fforddlas, ar redeg 
Marathon Llundain i godi arian at Hosbis St 
Cyndeyrn. Ddiwedd y mis diwetha, aeth Ron 
a’i gyd-weithiwr, Dafydd Roberts, i fyny 
Mynydd Toukbal, mynydd uchaf Gogledd 
Affrica, i godi arian at yr hosbis. Os hoffech chi 
gyfrannu, ewch i justgiving.com a chwiliwch 
am Dafydd Roberts. 
Y gylchfan Diolch yn fawr iawn i aelodau’r 
Cyngor Cymuned unwaith eto am blannu 
blodau ar y gylchfan. Mae gweld y blodau’n 
codi calon pawb sy’n mynd heibio iddi, yn 
drigolion ac ymwelwyr. 
Dymuniadau da i Buddug Rhydonnen ar ei 
phen blwydd yn 80. Hefyd i Enid Jones, Ruthin, 
tanysgrifiwr ffyddlon i’r Llais, sy’n gwella’n dda 
ar ôl ei hanaf. 
Y Sioe Flodau a Chynnyrch  Os hoffech noddi 
dosbarth yn y sioe, cysylltwch â Roger Warner, 
ysgrifennydd y Sioe ar 07879 771461 neu 
llandyrnogshow@gmail.com.  
Boreau coffi Cynhaliwyd Bore Coffi 
llwyddiannus iawn fore Sadwrn 17 Mai yn y 
Neuadd tuag at Gymorth Cristnogol.  Ar  
ddiwedd y Bore Coffi, cafwyd neges bwrpasol 

am bwysigrwydd Wythnos Cymorth Cristnogol 
ac am y gwaith pwysig mewn gwahanol 
wledydd gan Sam Quilty, offeiriad Ardal 
Genhadu Dinbych sydd yn gyfrifol am eglwysi 
St Tyrnog a St Cwyfan. Gwnaed elw o £572.  
Diolch i bawb am bob cyfraniad, i’r 
gwirfoddolwyr.  

Diolch hefyd i bawb a ddaeth i’r bore coffi y 
dydd Sadwrn canlynol tuag at Mind Dyffryn a 
Clwyd, gan godi £560. 

Llun 2il Brownies  
Côr  

5.30–7pm 

7.30–9.30pm 

Mer 4ydd Pilates 7.15–8.15pm 

Iau 5ed Cyfarfod Blynyddol 
Neuadd y Pentre 

7–8pm 

Sad 7fed Grŵp crefftau 10am–4pm 

Sul 8fed Llan Llanast 3.30–5pm 

Llun 9fed Brownies  
Côr  

5.30–7pm 

7.30–9.30pm 

Maw 10fed Pwyllgor y Sioe 
Flodau  

Pony Club (yn y 
neuadd) 

7–8pm 

 

7–8.30pm 

Mer 11eg Pilates 7.15–8.15pm 

Sad 14eg Bore coffi:                     
Capel y Dyffryn 

10–11.15am 

Llun 16eg Brownies  
Côr  

5.30–7pm 

7.30–9.30pm 

Mer 18fed Pilates 7.15–8.15pm 

Llun 23ain Brownies  
Côr  

5.30–7pm 

Mer 25ain Pilates 7.15–8.15pm 

Sad 28ain Gweithdy 
cerddoriaeth werin 

9am–5pm 

Llun 30ain Brownies  
Côr  

5.30–7pm 

7.30–9.30pm 

  1af 11.15  Boreol Weddi 
 

  8fed 11.15 Cymun Bendigaid 
 15.30 Llan Llanast yn Neuadd y Pentre 
 
 

15fed 11.15 Cymun Bendigaid  
 

22ain 11.15 Cymun Bendigaid 
 

29ain 10.30   Gwasanaeth yr Ardal Genhadu  
  yng Nghaerwys 

Llun   2il Grŵp gweu a chrosio,   10am  
  Trefoil Guild, 2pm 
 

Maw   3ydd Grŵp cyfeillgarwch, 7–9pm 
 

Mer   4ydd   Cyfarfod pwyllgor Llais  
  Llandyrnog, 7pm 
 

Gwe   5ed Grŵp cwiltio, 1.30–3.30pm 
 

Llun   9fed    Grŵp gweu a chrosio,   10am  
 

Maw 10fed Clwb Llyfrau, 10am  
  Sgwrs am dwyll gan y Swyddog  
  Cefnogi Cymuned yr Heddlu, 7pm 
 

Llun 16eg    Grŵp gweu a chrosio,   10am  
  Gweithdy crefftau, 6–9pm 
 

Maw 17eg Cyfarfod y Cyngor Cymuned, 7pm 
 

Iau 19eg Gweithdy crefftau, 7–9pm 
 

Sad 21ain Gweithdy crefftau, 10am–ganol  
  dydd 
 

Llun 23ain    Grŵp gweu a chrosio,   10am  
 

Maw 24ain Clwb Llyfrau, 10am 
 

Llun 30ain    Grŵp gweu a chrosio,   10am  

I hurio Neuadd y Pentre, cysylltwch ag                  
Ivan Butler: 07799570549 neu ar e-bost: 
ivanbutler897@btinternet.com 
 

I hurio’r Ystafelloedd Coco, anfonwch e-bost 
at Emily Williams: emilylloyd1@tiscali.co.uk 

 

Capel y Dyffryn 

Bore coffi 
Dydd Sadwrn, 14 Mehefin 

10–11.15am  
yn Neuadd y Pentre 

Y stondinau arferol,  
raffl 

Croeso cynnes i bawb! 

 

01/06  10.00  Parch. Andras Iago (yn   Gellifor) 

08/06  10.00  Oedfa’r Fro – Capel y Fron 

15/06  10.00 Cyfarfod Gweddi  

22/06 17.00 Parch. Carwyn Siddall 

29/06 10.00 Parch. Andras Iago (yn Gellifor) 

Trwy garedigrwydd Mark a Sam, cafwyd noson 
wobrwyo lwyddiannus yn y Golden Lion ar 
gyfer tîm pêl-droed cynghrair gaeaf. Roedd hi’n 
ddigwyddiad cymdeithasol ardderchog i’r 
chwaraewyr ac i’r cefnogwyr. 
Y gwobrau a roddwyd oedd: 

Aelod mwyaf 
brwd y clwb:  
John Jones 

Chwaraewr y 
cefnogwyr a’r 
chwaraewr 
ifanc:            
Alex Williams 

Chwaraewr y 
chwaraewyr: 
Nathan Rose 

Chwaraewr y 
rheolwr: 
Jamie Jones 

Ac wrth gwrs, 
dyma Ethan 
Morris (chwith), 
un o hoelion 
wyth y clwb, 
gyda Nick 
Hailes, y 
Cadeirydd. 

Diolch o galon i bawb sydd wedi helpu’r clwb 
drwy’r tymor. Diolch hefyd i’r rhai sydd wedi 
noddi ein byrddau a’n peli – mae’r rhain yn 
helpu i gadw’r clwb ar fynd drwy’r tymor. Yn 
olaf, mae’r diolch mwyaf i’n cefnogwyr sy’n 
dod i’n gweld ni, dro ar ôl tro, mewn tymor 
anodd iawn. Gobeithiwn weld digon o 
wynebau hen a newydd y tymor nesa yn galw 
heibio am baned ac yn annog y tîm yn ei flaen. 

Yn anffodus, torrodd Alex Williams ei goes 
yn ystod gêm Cynghrair yr Haf. Mae pawb yn y 
clwb yn dymuno gwellhad buan iddo. 

Wyddoch chi fod ’na 
‘witch’ wedi bod yn byw 
ym mhlwyf Llandyrnog 
dros 400 mlynedd yn ôl? 
A’i henw hi? Gwen Ferch 
Ellis, a gafodd ei geni yma 
yn 1542.  

Mae pawb wedi clywed 
am hanes trasig Ruth Ellis, 
Y Rhyl, a rhai wedi gweld y 
ffilm Dance with a Stranger 
(1985), neu’r gyfres Cruel 
Love (2025) – yn dweud ei hanes hi, y ferch ola 
i gael ei chrogi ym Mhrydain yn 1955. Ei 
dienyddiad hi oedd yn bennaf gyfrifol am 
ddod â’r gosb eithaf i ben, a dod â’r ple 
‘cyfrifoldeb lleihaedig’ (diminished 
responsibility) yn gyfraith yn 1957. 

Ond roedd yr Ellis hon, Gwen Ferch Ellis 
ymhell yn ôl, ac yn agosach adref o lawer, a’i 
diwedd trist yn nodi carreg filltir go erchyll yn 
y gorffennol pell. Hi oedd y cyntaf yng 
Nghymru i gael ei dienyddio yn 1594 o dan y 
Ddeddf Dewiniaeth. Roedd cannoedd eisoes 
wedi cael eu dienyddio yn Lloegr ers 
cyflwyno’r Ddeddf yma yn 1562! Dim ond 
pump gafodd eu dienyddio am fod yn ‘witch’ 
yng Nghymru erioed, a’r 5 yn dod o Ogledd 
Cymru – 4 merch ac 1 dyn!! A chofnodion yr 
Achos Llys yn erbyn Gwen ydi’r cofnodion 
hynaf sy’n trafod dewiniaeth a dienyddiad yn 
Nghymru. 

Does dim llawer o wybodaeth amdani – 
Ellis oedd enw ei thad, ac roedd ganddi 
chwaer hŷn o’r enw Elizabeth. Does neb yn 
gwybod yn union lle’r oedd ei chartref yn 
Llandyrnog, ond yn ferch go ifanc cafodd ei 
hanfon at ei hwythr Harri ap Roger, Iâl, nes 
iddi briodi. Collodd ei gŵr cyntaf, a phriodi 
melinydd o’r enw Lewis Gethin, a symud i fyw 
i Lanelian-yn-Rhos tua 1588 am ddeunaw 
mlynedd, cyn iddo yntau farw. Yn 1592, 
priododd John ap Morrice o Fetws yn Rhos a 
setlo yno. Erbyn hynny, roedd hi’n nyddu 
gwlân ac edau lin i gadw dau ben llinyn 
ynghyd.  

Roedd ganddi hefyd ryw 
ddawn gyfrin o iacháu pobl – 
byddai’n gwneud eli a 
gwahanol feddyginiaethau at 
salwch pobl a phlant yn ei 
chymuned fel ‘gwraig hysbys’. 
Byddai hefyd yn mynd o 
gwmpas yn defnyddio 
swynion i wella anifeiliaid o 
bob math, ac ysgrifennu 
ambell swyn i wella cleifion, 
ac roedd galw mawr amdani. 

Ei thâl am y gwaith fel arfer fyddai rhoddion 
neu fwydydd o bob math, e.e. menyn ac ŷd. 

Ond erbyn 1594, daeth tro ar fyd. Cafodd 
ei chroesholi gan neb llai nag Esgob Llanelwy, 
William Hughes, ar amheuaeth o adael ‘swyn’ 
ysgrifenedig yn nhŷ Thomas Mostyn, 
Gloddaeth, un o’r boneddigion pwysicaf yng 
Ngogledd Cymru. Ac yn waeth fyth, roedd y 
swyn wedi ei ysgrifennu o chwith – arwydd 
mai swyn i achosi drwg oedd o ac nid i wella 
neb! Roedd Gwen wedi dechrau codi uwchlaw 
ei ‘dosbarth cymdeithasol’ ac yn ffrindiau efo 
neb llai na’r Foneddiges Jane Conway, Marl. 
Roedd honno, yn ôl y clecs, wedi digio ar ôl i 
Thomas Mostyn, ei chyn-gariad roi ‘ffling’ iddi 
naill ochor.  

Pan gyhuddwyd hi, trodd pawb yn ei 
herbyn – doedd ganddi ddim gobaith yn erbyn 
y ‘byddigions’, yr Eglwys a’r Llys. Daeth tystion 
o bob man i ddweud bod eu perthnasau hwy 
wedi marw neu wedi gwaethygu ar ôl iddi hi 
fod yn y tŷ. Er iddi amddiffyn ei hun yn ddewr 
yn ystod yr achos, cafwyd hi’n euog o 
‘ddewiniaeth’. Mae’n anodd dychmygu’r 
olygfa erchyll ar y Sgwâr yn Ninbych ddiwedd 
1594. 

Penderfyniad Cwmni ‘Mewn Cymeriad’ 
oedd cael perfformio’r ddrama ‘Gwen y Witch’ 
am y tro cyntaf yn Neuadd y Dref, Dinbych ar 
Fai’r 1af cyn mynd ar daith drwy Gymru, er cof 
amdani, ac i ddiolch ein bod ni’n byw mewn 
oes mwy gwaraidd ……. ar y cyfan! 

AJE 

Roedd cyfarfod ar hap, dau docyn sbâr a 
phenderfyniad munud olaf yn golygu ein bod 
ni, Teri a minnau, ar 22 Ebrill yn dal bws yn 
Llanelwy i fynd i Carlow a’r Ŵyl Ban Geltaidd.   

Mae’r ŵyl wedi’i chynnal yn Iwerddon bob 
blwyddyn ers 1971 a’i nod yw hybu a chryfhau 
ieithoedd a diwylliannau’r chwe gwlad 
Geltaidd drwy gerddoriaeth, dawns a rhannu 
ein traddodiadau unigryw.  

Byddai’n amhosib rhestru’r holl 
ddigwyddiadau sy’n digwydd yn y dref, o 
sesiynau cerdd, cyngherddau, dosbarthiadau 
blasu’r iaith Geltaidd, yr orymdaith, adrodd 
straeon, adloniant stryd i’r prif gystadlaethau. 
Un o fy hoff ddigwyddiadau oedd y ddeuawd 
Gwyddelig/Indiaidd, Anna Tanvir a Maninder 
Singh. Buont yn perfformio mewn eglwys leol 
yn canu ac yn chwarae eu cyfuniad unigryw o 
gerddoriaeth gyda thelyn a gitâr – 
cerddoriaeth mor brydferth, roedd y ddau 
ohonom yn ein dagrau. 

Cafwyd rhagor o ddagrau, ond y tro hwn 
ddagrau o chwerthin gyda’r ddigrifwr 
Gwyddelig, Aine Gallagher, a’i chyflwyniad 
dwyieithog o straeon am ei thaith yn dysgu’r 
Wyddeleg a’r holl gamgymeriadau a wnaeth ar 
hyd y ffordd. Yn gwisgo’i bathodyn dysgwr 
rhugl yn hyderus, cyfarfu â Michael D Higgins, 
Arlywydd Iwerddon – a mynd i banig ar 
unwaith a methu â dweud gair! 

Wrth gerdded o gwmpas y dref aethom 
heibio cymaint o dafarndai lle roedd 
cerddoriaeth a dawns Geltaidd yn cael eu 
perfformio. Doedd dim dewis gennym ond 
blasu’r Guinness wrth wrando ar y grwpiau! 
Daethom ar draws adeilad tebyg i hen sied, 
oedd yn llawn o bobl leol ac ymwelwyr yn 
cymryd eu tro i ganu baledi, darllen 
barddoniaeth, adrodd straeon a chwarae 
alawon. Roedd yn ‘Dŷ Crwydro’ Gwyddelig – 
maent yn cyfarfod bob wythnos i ddiddanu ei 
gilydd. Roedd y teulu Baglin o Fostyn yno, yn 
adrodd stori am y ddraig o Ddinbych – stori 
gelwydd golau am sut cafodd y dref ei henw. 
Dwi’n methu credu ein bod ni yn ein hoed â’n 
hamser yn fflapio ein ‘hadenydd’ gan smalio 

mai ni oedd y ddraig! 
Cynhaliodd pob gwlad noson gymdeithasol 

yn ystafell ddawns y gwesty lle buom yn 
gwylio artistiaid hynod dalentog ac yn cymryd 
rhan mewn dawnsio traddodiadol o Gymru, yr 
Alban, Ynys Manaw a Llydaw. Dyma pryd y 
derbyniais y ffaith bod gennyf ddwy droed 
chwith. 

Gyda dros 200 o weithgareddau yn digwydd 
yn ystod yr ŵyl, roedd hi mor brysur, roedd yn 
rhaid i ni gymryd amser i nofio a chael sawna 
bron bob bore yn y gwesty. Bu Teri hefyd yn 
cymryd rhan yn y parkrun 5k ond yn araf iawn! 
Daethom hefyd o hyd i fwyty Eidalaidd 
bendigedig a oedd yn gweini’r pwdinau mwyaf 
blasus, yn ogystal â bwyd Eidalaidd rhagorol. 
Fe wnaeth y ddau ohonom addo mynd ar 
ddeiet ar ôl cyrraedd yn ôl, efallai, fel bob 
amser, y byddwn yn dechrau yfory! 

Mae Cymru wedi chwarae rhan ganolog yn 
gyson yn hanes yr ŵyl gan frolio’r nifer uchaf o 
fuddugoliaethau yng nghystadleuaeth 
ryngwladol y Gân Ban Geltaidd, gan ennill 18 

gwaith. Eleni aeth y wobr i’r grŵp ‘Dros Dro’ o 
Gymru – band ifanc bywiog a wnaeth i’r 
neuadd gyngerdd lawn symud eu traed go 
iawn! Daeth Cymru hefyd yn gyntaf mewn 11 
categori arall. Perfformiodd y grŵp dawns lled 
leol, Dawnswyr Delyn o’r Wyddgrug, ddawns 
ysblennydd yn seiliedig ar ffair wledig a oedd 
hefyd yn cynnwys y Fari Lwyd – y ceffyl 
addurnedig traddodiadol – er mawr lawenydd 
i’r neuadd ddawns orlawn. 

Pleser pur oedd cyfarfod â chymaint o bobl 
o wledydd Celtaidd eraill, i glywed eu 
cerddoriaeth ac i weld eu perfformiadau 
dawns amrywiol. Roedd ymdeimlad cryf o 
undod a brwdfrydedd drwy gydol yr ŵyl. 
Rydym yn edrych ymlaen at Ŵyl Ban Geltaidd 
2026 a fydd yn Carlow eto! 

Os oes gennych ddiddordeb mewn mynd i’r 
Ŵyl y flwyddyn nesaf anfonwch e-bost at 
Arwel Roberts – arwelroberts@tiscali.co.uk. 

Julia Duffy 

 

 

Yn ein sesiwn mis Mai buom ni’n dysgu am 
dyfu pethau i fwyta. Mi fuom ni’n plannu 
planhigion mefus i’w cymryd adref, fel y 
medrwn ni eu gwylio’n tyfu ac yna eu bwyta! 
Mi wnaethom ni dai buchod coch cwta er 
mwyn helpu bywyd gwyllt yn ein gerddi, ac 
addurno tryweli i’w defnyddio yn yr ardd. 
Clywsom hefyd pa mor anodd mae’n medru 
bod i dyfu cnydau mewn gwledydd poeth iawn 
sy’n cael dim ond ychydig o law, a sut mae 
Cymorth Cristnogol yn helpu ffermwyr i 
addasu eu cnydau i’r amodau. Atgoffodd y 
stori ni pa mor bwysig ydi rhannu ag eraill beth 
sy gynnon ni.  

Bydd ein sesiwn nesa’ Ddydd Sul 8 Mehefin 
am 3.30pm yn y Neuadd – croeso i bawb. 

 
Yn ein cyfarfod mis Mai cawsom sgwrs 
ddiddorol dros ben o’r enw ‘My Radio 
Reminiscences’ gan Alan Tiltman. Ganwyd Alan 
yn 1948, a gan nad oedd teledu yn y cartref 
tan 1958, roedd y radio’n bwysig iawn i’r teulu. 
Siaradodd Alan am y rhaglenni roedd o’n eu 
cofio, a chwarae arwyddgan o’r rhaglenni 
hynny. Felly, wrth inni eistedd yn ôl yn 
gyfforddus, dechreusom ni gyda Listen with 
Mother, ymlaen at Children’s Hour, a phawb yn 
cydganu The Teddy Bears’ Picnic ac yna 
Housewives’ Choice, Workers’ Playtime a nifer 
o rai eraill cyn diweddu efo’r Archers. Yn wir, 
roedd hi’n daith ’nôl mewn amser hyfryd iawn! 

mailto:arwelroberts@tiscali.co.uk

‘Mae’r ffyrdd i gyd yn arwain at Rufain’ yn ôl yr 
hen ddywediad. A bydd tua 35 miliwn o 
bererinion wedi cerdded rhannau o’r llwybrau 
hir a chaled i Rufain erbyn diwedd 2025, 
medden nhw. Y bererindod enwocaf ohonynt i 
gyd ydi’r Via Francisca neu Francigena, sy’n 
mynd o Eglwys Gadeiriol Canterbury, drwy 
Ffrainc a’r Swistir yr holl ffordd i Rufain. Oes 
rhywun wedi bod arni? 

Pam mae pobl yn mynd ar bererindod? 
Mae’r Cristion am ddyfnhau ei gred a’i 
ymrwymiad i Dduw – mae’r daith hir ac anodd 
yn ymdrech gorfforol ac ysbrydol, sy’n dod â 
chi’n nes at adnabod eich gwendidau a’ch 
cryfderau. Oherwydd bod cymdeithas yn 
gyffredinol yn datgymalu, mae cerdded efo 
pererinion eraill yn dod â phobl o wahanol 
wledydd, o wahanol grefyddau, ac o wahanol 
ddiwylliannau at ei gilydd ac yn hybu 
brawdgarwch a dealltwriaeth. 

Er mai pererindod i Rufain ydi’r un fwyaf 
poblogaidd, mae miloedd ar filoedd o bobl yn 
gwireddu eu breuddwyd o deithio ar yr ail 
bererindod fwyaf poblogaidd yn y byd, sef y 
daith o Eglwys fach Sant Iago yn Lisbon, de 
Portiwgal, ymlaen i Eglwys Porto, (mwy na 
hanner ffordd) ac ymlaen eto i Eglwys 

Gadeiriol Santiago de Compostela yn Galicia, 
Sbaen – Y Camino Portugués, neu Camino 
Santiago. Mae hi’n daith ddiddorol drwy 
bentrefi bychain lliwgar a hynafol ac mae’n 
cymryd o leiaf 25 diwrnod i’w chwblhau, yn 
dibynnu pa mor ffit ydech chi! 

Yn ôl un cerddwr y Camino, mae teithio ar 
lwybr mor hynafol (9fed G) yn dod ag 
ymdeimlad o ryddhad o un o bwysau’r byd – y 
cyfryngau cymdeithasol, a chael mwy o 
ymdeimlad o’i dawelwch mewnol – disconnect 
to reconnect. 

Ar ymweliad â Porto fis diwethaf, cawsom 

gyfle i gerdded mymryn bach iawn o’r llwybr 

yn Porto, a phan aethon ni i ymweld â 

Guimarães a Braga. Roedd siâp cragen fylchog 

(sgalop) wedi ei gerfio i goncrit y llwybr bob 

hyn a hyn, yn ganllaw i’r pererinion. Wedi 

cyrraedd pen y daith, neu lai na hanner ffordd 

yn Eglwys Porto, roedd posib cael cragen 

fylchog fel bathodyn anrhydedd neu gadwen, 

sy’n brawf eich bod wedi cyrraedd. Mae 

llinellau’r gragen fel gwyntyll ac yn 

cynrychioli’r holl lwybrau sydd i’w cael i fynd o 

Lisbon i Santiago. Yn y Canol Oesoedd, 

defnyddiwyd y gragen fel powlen i ddal bwyd a 

diod pan ddoi y pererinion at eglwys neu lety 

oedd yn bwydo’r pererinion – caent lond 

cragen o fwyd. Felly roedd hi'n symbolaidd ac 

yn ymarferol. Dangosodd ein siwrne byr ni fod 

y traddodiad o Bererindota’n dal yn fyw ac yn 

iach a hynny am lawer o resymau. 

AJE 

Cyfarfu’r grŵp yn Ystafelloedd Coco ar y dydd 
Mawrth cyntaf ym mis Mai am 7pm. 

Testun y siaradwraig wadd Mrs Anwen 
Davies oedd tebygolrwydd a chyd-
ddigwyddiadau. Adroddodd Anwen storïau 
diddorol a doniol iawn, ac yna cafodd y grŵp 
gyfle i adrodd eu storïau hwythau oedd yn 
ymwneud â’r testun. Cyfrannodd pob un yn ei 
dro a chafwyd llawer o hwyl a rhyfeddod! 

Penodwyd dyddiad i rai o’r grŵp osod 
basgedi crog i fywiogi’r pentref a phennwyd 
dyddiad ar gyfer y trip i Landrillo-yn-Rhos. 

Cynhelir y cyfarfodydd yn yr Ystafelloedd 
Coco ar ddydd Mawrth cynta’r mis, a bydd 
siaradwr ym mhob cyfarfod. 

Rydym yn croesawu aelodau newydd. Mae 
croeso i chi alw draw am baned a sgwrs.  
Bwriad y grŵp ydi cyfarfod unwaith y mis a 
threfnu ymweld a lleoedd diddorol, lleol.  
Edrychwn ymlaen at eich gweld.    

Carolyn Langford-Jones 

 
Rholiau Selsig yr Haf       
2 fron cyw iâr fawr, heb groen 
1 ewin garlleg, wedi’i falu 
3 sleisen o facwn streipiog, wedi’u sleisio’n 
denau 
4 tomato sych yr haul, wedi’u torri 
Llond llaw o ddail basil, wedi’u torri 
Pecyn 375g/13 owns o does haenog wedi’i 
rolio ymlaen llaw 
Blawd, i  ysgeintio 
1 melynwy, wedi’i guro 
25g o hadau sesame 
 

Dull 
Rhowch y cyw iâr a’r garlleg mewn prosesydd 
bwyd a’u cymysgu nes bod y cyw iâr wedi’i 
falu’n fân. Ychwanegwch y bacwn, y tomatos 
sych a’r basil. Pwlsiwch am 5 eiliad i'w 
cymysgu. Halen a phupur i flasu. 
 

Rholiwch y toes ar wyneb ysgafn o flawd, a’i 
thorri yn ei hanner ar ei hyd. Lledaenwch 
hanner y gymysgedd cyw iâr ar hyd canol un o’r 
stribedi, yna rholiwch y toes drosodd, gan 
binsio’r pennau i’w selio. Gan ddefnyddio 
cyllell finiog, torrwch yn ddarnau tua 2.5cm o 
hyd. Ailadroddwch gyda’r stribedi eraill. Gellir 
eu rhewi heb eu coginio am hyd at fis. 
 

Cynheswch y popty i 200 °C/180 °C gyda ffan/
nwy rhif 6. Rhowch y rholiau ar daflen pobi 
fawr. Brwsiwch gyda’r melynwy, yna taenwch 
yr hadau sesame ar eu pennau. Pobwch am 20 
munud nes eu bod yn euraidd. 

Siwan Hulme 

Yn y cyfarfod diwethaf, buom yn chwarae 
bingo oherwydd bod y siaradwr gwadd yn 
methu dod. Gwnaethom ni fwynhau cacenni 
cri a theisennau brau ac Elspeth Brierley 
enillodd y raffl. Gan ei bod yn Gyfarfod 
Blynyddol, etholwyd Beth Taylor yn 
Gadeiryddes yn dilyn ymddeoliad Ruth Griffith 
ar ôl 10 mlynedd. Bydd ein cyfarfod nesa gyda 
Fiona McPherson, sydd â busnes gwneud 
cacennau, For the love of cake.  

Becky Gittins, AS Dwyrain Clwyd 
becky.gittins.mp@parliament.co.uk 
Swyddfa’r etholaeth: 01352 871130  

Diolch i bawb ddaeth draw i’r Digwyddiad 
Gardd Gymunedol, Ddydd Sadwrn 10 Mai. 
Roedd yr haul yn tywynnu wrth i nifer o 
gymdogion o bob cwr o’r pentre alw heibio am 
fwy o wybodaeth am yr ardd, helpu gydag 
ychydig o chwynnu a mwynhau paned gyda’i 
gilydd. Mae’r Ardd Gymunedol wedi ei lleoli y 
tu ôl i arhosfan bysiau gyferbyn â Maes Llan. Er 
mai Adran Dai Cyngor Sir Ddinbych ydi’r 
perchennog, mae’r ardd gymunedol yn le 
cymunedol, anffurfiol, sydd ar gael i unrhyw un 
yn y pentre fel man i dyfu llysiau, ffrwythau 
neu flodau, am ddim! Os hoffech chi fod yn 
rhan o weithgaredd yr ardd, galwch draw a 
chael sgwrs efo un o arddwyr rheolaidd y 
rhandir! 

O’r chwith: Fran Williams, Arweinydd Tîm 
Cydnerthu’r Gymuned, Cyngor Sir Ddinbych; 
Beccy, preswylydd lleol; Luisa Citra, Cydlynydd 
Datblygu Cymunedol – yr Amgylchedd, Tîm 
Cydnerthu’r Gymuned, Cyngor Sir Ddinbych; 
Carolyn, preswylydd lleol; John MacGuire, 
Cyngor Cymuned Llandyrnog. 

Nos Lun 2 Mehefin, cic gyntaf 7.15pm 
Clawddnewydd v Llandyrnog 
 

Nos Iau 5 Mehefin, cic gyntaf 7.15pm 
Nantglyn v Llandyrnog 
 

Nos Lun 9 Mehefin, cic gyntaf 7.15pm 
Llandyrnog v Llangynhafal 
 

Nos Iau 12 Mehefin, cic gyntaf 7.15pm 
Cefn v Llandyrnog 
 

Nos Lun 16 Mehefin 
Llandyrnog heb gêm 
 

Nos Iau 19 Mehefin, cic gyntaf 7.15pm 
Llandyrnog v Henllan 
 

Nos Lun 23 Mehefin, cic gyntaf 7.15pm 
Caerwys v Llandyrnog 
 

Nos Iau 26 Mehefin, cic gyntaf 7.15pm 
Llandyrnog v Llanfair 
 

Bridson & Evans Memorial Shield 
Y rownd ragarweiniol nos Lun,  30 Mehefin,        
cic gyntaf 7pm. Llandyrnog v Nantglyn 

 
Twrnameintiau Cynghrair yr Haf 
  

22 Mehefin: Twrnamaint y merched 
I ferched sy’n byw ym mhlwyf Llandyrnog/
Llangwyfan, neu sydd â chysylltiadau â’r plwyf. 
  

29 Mehefin: Ysgolion Cynradd (6–11 oed)  
I blant sy’n byw ym mhlwyf Llandyrnog/
Llangwyfan, neu yn ddisgyblion yn Ysgol Bryn 
Clwyd. Croeso i fechgyn a merched. 
  

6 Gorffennaf: Ysgolion Uwchradd 
(blynyddoedd 7–11)  
Eto, ddim ond i chwaraewyr sy’n byw ym 
mhlwyf Llandyrnog/Llangwyfan. Croeso i 
fechgyn a merched. 
  

Sesiynau hyfforddi 
Nos Fawrth, 3 Mehefin, 6–7pm: Chwaraewyr 
cynradd ac uwchradd, ar gae Cae Nant. 
Nos Fercher, 4 Mehefin, 6–7pm: Tîm y 
merched, ar Astro Llandyrnog. 
Rhagor o sesiynau i ddilyn. Cysylltwch gyn 
gynted â phosib drwy dudalen Facebook 
Jimmy McNally.  

tel:01352%20871130

Hen ddihareb Roegaidd gan Aristotle ydi ‘Un 
wennol ni wna wanwyn’ – hynny ydi – dydi un 
digwyddiad positif ddim yn gwarantu 
llwyddiant neu hapusrwydd am byth. Ta 
waeth, teimlaf eleni bod y ddihareb yn go 
agos at ei lle, yn enwedig o ran gwenoliaid i 
mi. 

Mae’r gwenoliaid yn cyrraedd y DU o 
Affrica yn Ebrill, ac yn dychwelyd yno cyn 
diwedd mis Medi. Dyma ein hymwelwyr haf, 
ac maen nhw’n dod yr holl ffordd i’r DU i fagu 
a chodi’r rhai bach. Ond dros y blynyddoedd 
diwethaf, rydw i wedi gweld gostyngiad 
graddol yn y nifer sy’n dod i Lodge Farm. Pan 
oeddwn i'n blentyn roedd yr awyr yn llawn 
o’u trydar diddiwedd wrth i’r adar acrobatig 
hyn blymio drwy’r awyr wrth adeiladu ac 
atgyweirio eu nythod yn y stabal. Y llynedd, 
mi wnaeth y pïod lanast llwyr wrth fynd at y 
cywion a rhwygo’r nythod oedd wedi eu 
hadeiladu mor ofalus. Gadawyd trawstiau’r 
stablau’n foel, a dim ar ôl i’r newydd 
ddyfodiaid eu hatgyweirio.  

Cawsom wanwyn sych iawn hefyd, a does 
dim pyllau mwd ar gael iddyn nhw 
ddefnyddio i adeiladu nythod lleidiog. Maen 
nhw’n casglu’r mwd yn eu pigau, ei gymysgu 
efo dŵr lleidiog a’i ddefnyddio i wneud 
strwythur cryf, siâp cwpan, a defnyddio plu a 
phlanhigion, neu acw, blew ceffyl i leinio’r 
nythod. Yn drist iawn, mi gyrhaeddodd y 
gwenoliaid yma, ond wnaethon nhw ddim 

aros. Ffactor arall ydi presenoldeb diddiwedd 
y pïod a’r brain – sy’n eu gyrru i ffwrdd. Yn 
anffodus, mae gostyngiad ym 
mhoblogaethau’r gwenoliaid ym mhobman 
yn y DU – cyfuniad o ffactorau, o newid 
hinsawdd i golli cynefinoedd. 

Bob blwyddyn, rydw i’n cymryd rhan yn Big 
Garden Watch yr RSPB; mae canlyniadau 
eleni’n dangos gostyngiad yn nifer y titw 
Tomos las a chynnydd mewn ’sguthanod a 
phïod. Aderyn arall sy’n prinhau ydi aderyn y 
to; maen nhw’n llawer iawn mwy prin na’r 
arfer, ac mae’r RSPB’n dweud ‘ers 1970, mae 
bron i 30 miliwn o’r adar yma wedi diflannu 
o’r DU.’ Am ddigalon – mae adar y to wedi 
byw ochr yn ochr â phobl am ganrifoedd. 
Arferai heidiau o adar y to nythu o dan 
fondo’r stabal a bwyta’r grawn. Dim ond un 
nythfa sy’ gen i ar ôl, o dan do’r portsh. Pan 
dwi’n bwydo grawn cymysg i’r ieir gyda’r nos, 
dwi’n neud yn siŵr ’mod i’n gadael ’chydig yn 
libart yr ieir ar ôl iddyn nhw glwydo. Mae’r 
adar y to bychain yn fy nisgwyl yn y gwrych 
ffawydd, ac yn gwthio o dan y drws at y llwybr 
i fwyta’r grawn. Ond mae teulu’r brain lleol, 
er eu bod yn glyfar iawn, yn rhy fawr i fynd o 
dan y drws, ac yn mynd drwy’u pethe’n reit 
rhwystredig – i fyny ac i lawr y ffens. 

Un peth angenrheidiol arall ydi rhoi digon o 
ddŵr allan i’r adar – mae o mor bwysig ar 
gyfer hydradu a thwtio’u plu! Un ffordd syml 
o wneud hyn ydi gosod hen gaead bin neu 
hambwrdd blastig yn yr ardd. Neu mi fedrwch 
chi brynu bath adar, ond cofiwch ei gadw’n 
llawn bob amser gan fod adar yn dod i arfer 
â’r lleoedd gorau i fwydo/yfed.  

Gadewch i ni gyd wneud ein gore i wahodd 
bywyd gwyllt i’n gerddi. Mae'n helpu 
bioamrywiaeth, yn cefnogi ecosystemau lleol 
ac yn ein helpu i gysylltu â natur – sy’n fuddiol 
i’n hiechyd meddwl, yn enwedig ar ôl diwrnod 
prysur yn y gwaith. 

Hazel 

yn yr eglwys ydi’r ffenestr liw saith sacrament 
ac mae’n cael ei chynnwys yn y llyfr Hanes 
Cristnogaeth yng Nghymru gan Wasg Prifysgol 
Cymru, 2022. 

Mae’r eglwys ar agor yn ddyddiol ar gyfer 
ymwelwyr ac mae llyfryn ar hanes yr eglwys ar 
werth yno – gobeithio y gwnewch chi ymweld 
a chefnogi’r eglwys hyfryd hon.  

Bydd trip blynyddol y Gymdeithas Hanes 
Ddydd Sadwrn 12 Gorffennaf (cychwyn 
1.45pm) yn ‘Crogen’, plasty canoloesol yn 
Llandderfel, Bala, a chartref y teulu Robertson 
– cyn-berchnogion Palè Hall. Y gost fydd £10 
yn cynnwys diod boeth a chacen, ac mae’r 
Gymdeithas yn derbyn archebion. 

Yng nghyfarfod mis Hydref bydd Fiona Gale 
yn sgwrsio am Gestyll Dinbych a Rhuthun – 
Hanes a Heriau.  

Croeso cynnes i bawb i’r cyfarfodydd. Mae 
aelodau’n talu £8 am raglen flynyddol o 4 
cyfarfod, ac ymwelwyr yn talu £3 y sesiwn. 
Bydd lluniaeth ysgafn ar gael ar ddiwedd 
cyfarfod. 

Am ymholiadau pellach, e-bostiwch ni – 
llangwyfanhistory@hotmail.com. 

Cafodd aelodau a chyfeillion Cymdeithas 
Hanes Lleol Llandyrnog a Llangwyfan sgwrs 
ddiddorol dros ben gan yr Hybarch Bernard 
Thomas, oedd yn Rheithor yn Llandyrnog a 
Llangwyfan am bron i 15 mlynedd. 

Ganwyd Bernard ym Mhontardawe, 
Dyffryn Tawe. Mynychodd Ysgol Ramadeg 
Pontardawe a graddio mewn Cemeg ym 
Mhrifysgol Abertawe. Yna aeth i Brifysgol 
Caerdydd a graddio mewn Diwinyddiaeth, cyn 
cael ei ordeinio yng Nghadeirlan Llandaf yn 
1971. 

Bu’n gwasanaethu fel Curad yn Aberdâr a 
Barri, yn Rheithor yn Nowlais ac yn Ficer ym 
Maesteg. Yn 1999, symudodd i Esgobaeth 
Llanelwy fel Archddeon, a hefyd fel Rheithor 
Llandyrnog a Llangwyfan, cyn ymddeol yn 
2014.  

Cynhaliwyd y cyfarfod yn Eglwys 
Llandyrnog, lle bu Bernard yn olrhain hanes 
datblygiad yr adeilad o’r dechrau. Mwy na 
thebyg, yr Eglwys ydi’r adeilad hynaf yn y 
gymuned. Eglurodd am y gwahanol gyfnodau o 
waith adnewyddu ar hyd y daith at y 
presennol, ac egluro cymaint o nodweddion ac 
eitemau yn yr adeilad hynod hwn.  

Eglurodd mai eglwys Sant Tyrnog, o'r 
chweched ganrif, oedd hon, ac mai ef, yn ôl y 
sôn, oedd y pen cerfiedig o garreg oedd wedi 
ei chodi o’r fynwent flynyddoedd yn ôl! Erbyn 
hyn, mae’n cael ei gadw mewn cwpwrdd 
arddangos a wnaed yn bwrpasol gan Elwyn 
Evans Ger y Llan, y tu mewn i’r eglwys. Y 
cofnod ysgrifenedig cynharaf am yr eglwys ydi 
1254 yn Llyfr Treth Norwich.  

Soniwyd hefyd am siapiau’r mynwentydd, 
mathau o adeiladau eglwys, ariannu’r 
atgyweiriadau a’r penseiri oedd ynghlwm â’r 
gwaotj, rhentu’r seddau, paentiadau, pyrth, 
wardeniaid yr eglwys, cofnodion, rendro’r 
waliau allanol, y galeri, drysau, clychau, lloriau 
a theils, coflechau, y pulpud a’r ddarllenfa, y 
maen bedydd, bocs y tlawd, yr organ, 
rheithorion, llestri arian, nifer o ffenestri gwydr 
lliw, a llawer iawn, iawn mwy. Y trysor pennaf 

Rhifau ffôn defnyddiol 

Canolfan Gofal Cwsmer Cyngor Sir Ddinbych   
— 01824 706101 

Rhif ffôn Cyngor Sir Ddinbych y tu allan                  
i oriau swyddfa — 0300 123 3068  

Heddlu Gogledd Cymru 101 (heb frys) 

Riportio baw cŵn 0800 2300 2345 

Yng nghyfarfod mis Mai, cafodd 
yr aelodau wybodaeth 
ddiddorol iawn gan 
gynrychiolydd cwmni Olio yn yr 
ardal, Nia Williams. Mae Olio 
yn gwmni fyd-eang, a’i brif nod yw arbed 
gwastraff o bob math. 

Mae cynllun Olio yn gweithredu yn Nyffryn 
Clwyd ers dros 4 blynedd, yn arbed gwastraffu 
bwyd sy’n weddill mewn archfarchnadoedd ar 
ddiwedd y dydd. Mae nifer o wirfoddolwyr yn 
y cyffiniau yn dosbarthu bwyd am ddim. I 
archebu bwyd, rhaid i chi lawrlwytho ap Olio 
i’ch ffôn neu eich tabled. Pan fyddwch yn 
gweld eitemau sydd ar gael i’w hawlio, rydych 
yn gwneud cais i’r dosbarthwr drwy’r ap.  

Rhoddodd Nia ddarlun byw a difyr iawn am 
y gwaith o hel a dosbarthu’r nwyddau a 
diolchwyd iddi am y sgwrs ddiddorol. Cafodd 
pawb baned, a thynnwyd y raffl. 

Bu Margaret ac Anwen yn brysur yn hel 
archebion a thaliadau ar gyfer cinio haf y clwb, 
a fydd yn y Cherry Pie, Melin y Wern.  

Dathlwyd diwrnod Buddugoliaeth yn Ewrop 80 
mlynedd ers diwedd y rhyfel olaf yn Ewrop. 
Cynhaliwyd gwasanaeth o amgylch y Gofeb yn 
Ninbych, gan enwi pob un a laddwyd. 
Gosodwyd torch gan y Lleng Brydeinig ac yna 
cafwyd y Caniad Olaf. Roedd y Maer yn 
bresennol.  

Cynhaliwyd Cyngerdd gyda’r nos yn Eglwys 
Santes Fair, Dinbych. Cafwyd cyflwyniad gan y 
Parch. Dan Morgan, a Clwyd Wynne yn arwain. 
Canodd y gynulleidfa Calon Lân ac emynau 
eraill, a darllenwyd cerddi oedd yn sôn am y 
rhyfel yn Gymraeg a Saesneg. Cafwyd 
datganiadau gan Kathryn Nash, disgyblion a 
band Coleg Myddleton ac Ysgol Frongoch. 
Darparwyd lluniaeth ysgafn gan Catherine 
Jones, Adran y Merched RBL a merched yr 
Eglwys.  

‘Ni â’u Cofiwn Hwy’.  

  

  Teri: 07896 848929 

teri.sesiwn@gmail.com 

£5 i aelodau Clera 

£10 i bawb arall 

28 Mehefin, 10am–4pm 

yn Neuadd y Pentre 
TIWTORIAID:                   
SUE JONES             
A DAVE BALL 

Gweithdy CLERA:                         
Alawon Cymreig Hen a Newydd 

Cymdeithas Offerynnau Traddodiadol Cymru 

Yr wyf yn siŵr eich bod chi, fel 
fi, wedi clywed yr awyren fach 
yn tynnu gleider i fyny i’r awyr, 
ac yn meddwl tybed sut 
deimlad fyddai bod ynddo. 

Fel sawl un, dydw i ddim yn 
rhy gyfforddus mewn lle 
cyfyng ac mae meddwl am y 
canopi hwnnw’n dod dros fy 
mhen yn fy mhoeni a dweud y 
gwir. Fe ddywedais i’n 
gellweirus wrth Anwen 
unwaith y byddwn i’n fodlon mentro i un heb 
ganopi – un lle gallwn i roi fy mraich dros yr 
ochr. A dyna adael y mater yn fan’na. 

Serch hynny mae gan waliau ein tŷ ni 
glustiau. Dyna gael anrheg Nadolig hollol 
anhygoel gan Anwen sy’n dal i brynu’r 
profiadau herfeiddiol hyn i fi – gwers hedfan 
gleider, reit ar garreg fy nrws. Wel dyma ni! 

Roedd yn rhaid i mi wneud rhywfaint o 
ymchwil – pa mor beryglus ydyn nhw?   

Er bod y gleiderau i’w gweld yn aml dros 
Fryn Ffolt, dydw i erioed wedi gweld na 
chlywed am un yn syrthio o’r awyr – ydych 
chi? Yn ôl pob tebyg, ar gyfartaledd mae 51 o 
ddamweiniau gleidio bob blwyddyn – un yr 
wythnos, yn achosi mân anafiadau i … fe 
gewch chi orffen y frawddeg. 

Ond dyna chi, mae pump o bobl y dydd yn 
cael eu lladd ar ein ffyrdd, yn ôl y sôn, a 
dydyn nhw ddim hyd yn oed yn cyrraedd y 
penawdau. Dwi’n eich clywed yn dweud bod 
mwy o geir ar y ffordd na gleiderau yn yr awyr 
– ond allwn ni ddim mynd trwy fywyd yn 
gwneud asesiadau risg, allwn ni? Waeth i ni 
aros yn ein gwlâu! 

Ac wrth i mi glywed yr awyren fach yn dod 
drosodd roedd yn arwydd sicr bod y tymor 
gleidio wedi dechrau ac roedd gen i rywbeth i 
edrych ymlaen ato. 

Mae Llewenni yn glwb uchel iawn ei barch 
ac mae’r cyfleusterau a’r staff heb eu hail. 
Mae pobl yn teithio yno o bell i brofi 
golygfeydd godidog ac mae’r amodau sydd eu 
hangen i hedfan gleider yno heb eu hail, yn ôl 

pob tebyg.  
Fy hyfforddwr oedd Carl a’r peth 
cyntaf iddo’i wneud oedd egluro’r 
cydrannau a beth maen nhw’n ei 
wneud, yn fras – termau fel yr 
aileron, sefydlogwr fertigol, brêc 
awyr, pedalau llywio ac ati. Mae’n 
haws dweud bod gleidio ychydig 
yn debyg i hwylio – mae liferi y tu 
mewn i gaban y peilot sy’n 
rheoli’r cydrannau yma a bob hyn 
a hyn mae’n rhaid i chi docio hwn 

a’r llall i wneud yn siŵr eich bod yn cadw 
uchder, cyfeiriad a chyflymder. 

Roedd gen i golofn lywio rhwng fy nghoesau 
a diolch byth, roedd un gan Carl hefyd. Fe 
sicrhaodd fi, er bod fy llaw i ar y golofn lywio, 
mai ef oedd wrth y llyw mewn gwirionedd. 

Esboniodd Carl yr offerynnau syml yn gryno 
a phwyntio at dogl melyn enfawr. ‘Paid â 
chyffwrdd â hwn, Bryn – dyna’r bachyn sy’n 
rhyddhau’r cebl sy’n ein dal ni wrth yr 
awyren!’ 

Roedd yn rhaid i mi wisgo parasiwt elfennol 
iawn – dim ond maint potel ddŵr poeth fawr 
ar fy nghefn, ond sicrhaodd Carl fi mai ei phrif 
bwrpas oedd sicrhau fy mod i’n eistedd i fyny i 
fwynhau’r profiad. Petawn i’n gorfod 
defnyddio’r parasiwt, ac roedd hynny’n 
annhebygol, yna agor y canopi, rholio allan – 
neu syrthio allan, yn dibynnu ar eich sefyllfa – 
a thynnu’r lifer enfawr. Roedd yn swnio’n 
hyderus iawn yn dweud hyn – beth arall fedrai 
o’i ddweud? 

Roedd y canopi ar gau ac roeddwn i wedi 
cael cyfarwyddiadau i ofalu ei fod wedi’i gloi – 
dyna oedd fy nghyfrifoldeb i. A dyna ni, i lawr y 
rhedfa ac yn codi! 

Cyn gynted ag yr oedd y cebl wedi ei 
ryddhau – distawrwydd. Distawrwydd 
bendigedig, dim ond sŵn y gwynt yn rhuthro 
dros y canopi. O fewn ychydig funudau, 
roeddem dros Landyrnog a dywedodd Carl 
wrthyf am fwynhau’r olygfa, tynnu lluniau ac 
ati, a pheidio â phoeni am ddim byd. Roeddwn 
yn fy elfen! 

Am gyngor ar sut i sicrhau’r incwm gorau, 
cyngor ar fudd-daliadau lles, dyled, ynni’r 

cartref, cyfraith teulu, a thai. Bydd y rhan fwyaf 
o’r cyngor ar gael yn Gymraeg a Saesneg. 

Bob dydd Gwener o 10am tan ganol dydd 
yn Siop Gymunedol Llandyrnog             

Am ragor o wybodaeth, 
cysylltwch ag Eleri Jones ar 01824 719623               

neu ar e-bost: advice@dcab.co.uk 

Er mai dim ond 4 wythnos oedd yr hanner 
tymor hwn, manteisiwyd yn llawn ar 
hyfrydwch y gwanwyn. Yn yr ysgol goedwig, 
mae’r disgyblion iau wedi bod yn gweithio tuag 
at ennill bathodynnau ymladd tân, a chadw 
golwg ar yr ardd yn tyfu, yn ogystal â phlannu 
mintys a blodau haul i’w cymryd adre.  

Yn eu sesiynau nhw, mae dosbarth y babanod 
wedi bod yn gwneud gerddi tylwyth teg, Maen 
nhw wrth eu bodd gyda gwersi gymnasteg 
wythnosol Miss Tammy, ac yn agos at greu eu 
gwaith celf eu hunain a ysbrydolwyd gan yr 
artist Cymreig Rhiannon Roberts. Yn y 
cyfamser, mae’r dosbarth iau yn mwynhau’r 
thema newydd ‘Yr Ardd Bersawrus’. Maen nhw 
newydd gwblhau prosiect bychan ar wneud 
persawr. Diolch i Siop Llandyrnog am dderbyn 
a gwerthu ein 5 hoff bersawr. Os ydych chi’n 
mynd i’r siop a phrynu un, byddwn yn falch o 
glywed be ydech chi’n feddwl ohono!! 

Gofynnwyd i mi a hoffwn i reoli’r gleider. 
Wrth gwrs y byddwn i. Dywedodd Carl wrthyf 
am chwilio am rywbeth arbennig a chadw 
trwyn y gleider arno. Fe welais i gae o rêp had 
olew – melyn llachar.  

‘Dewis da, Bryn.’  
‘Carl, dwi wedi ei golli.’  
‘Paid â phoeni, mae’n golygu ein bod yn 

codi, felly tyrd â’r gleidar i lawr ychydig gyda’r 
golofn lywio.’  

Symudais fy ngholofn lywio ymlaen a daeth 
fy nghae i’r golwg eto.  

O bryd i'w gilydd roedd fy mhen ôl a fy sedd 
yn gwahanu – tyrfedd – turbulence – mae’n 
debyg!  

Ar ôl crwydro o gwmpas y Dyffryn (a gyda 
llaw, roedd gweld bod y tir mor sych yn dipyn o 
syndod), aethom dros Ddinbych – safle’r 
ysbyty, y castell, y chwarel ac ystâd 
ddiwydiannol Colomendy. Hynod ddiddorol!  

Daeth yr adeg i fynd yn ôl i Lewenni ac 
esboniodd Carl nad oedd y glanio mor 
esmwyth â’r esgyn – byddem yn dod i mewn 
ar dipyn o ongl. Dywedodd wrtha i am dynnu 
fy nhraed oddi ar y pedalau llywio ac am roi fy 
nwylo ar y strapiau parasiwt. Doedd o ddim 
ond eisiau gwneud yn siŵr nad oeddwn i’n 
cyffwrdd mewn dim byd – roedd yn swnio’n 
waeth o lawer nag yr oedd mewn gwirionedd.  

Diolch Anwen am brofiad bendigedig!  
Bryn Davies 

P’un ai oherwydd addewid o gwis ar bynciau’n 
ymwneud â’r siop, neu luniaeth gan 
wirfoddolwyr cyfeillgar, neu ddim ond 
chwilfrydedd ynglŷn â sut hwyl mae’r siop 
wedi’i gael yn y misoedd cynnar ers ailagor, 
daeth mwy na 30 o bobl i’n digwyddiad yn 
Neuadd y Pentref nos Iau, 1 Mai. 

Rhannwyd pob math o newyddion. Mae 
ystadegau’n dangos bod nifer yr ymweliadau 
gan gwsmeriaid â chownter Swyddfa’r Post 
eisoes yn uwch nag yn unrhyw un o’r pum 
mlynedd flaenorol; mewn mis mae dros 150 
awr o wirfoddoli ar gyfartaledd yn cadw 
gwasanaeth y siop yn gynnes a chyfeillgar, a’r 
cyflenwr unigol rydym yn gwario fwyaf arno 
(efallai nad yw’n syndod) yw’r cigydd,                
JH Jones (mae’r selsig a’r rholiau cig oen a 
mintys yn hynod o flasus!). 

Mae adroddiad yn dilyn am y tîm yn derbyn 
Gwobr Canmoliaeth Uchel yng nghategori’r 
Siop Bentref a Swyddfa Bost orau yng 
Nghymru, gan y Gynghrair Cefn Gwlad yn 
seremoni’r Oscars Gwledig blynyddol. 
Gwnaeth cefnogaeth y gymuned i’r prosiect 
argraff fawr ar y beirniaid ynghyd â’r 
gwahaniaeth y mae eisoes yn ei wneud i 
fywydau pobl leol. Os hoffech wirfoddoli yn y 
siop, y tu ôl i’r cownter neu fel aelod o’r Bwrdd 
– cysylltwch â ni: siaradwch ag Emma yn y siop 
neu anfonwch e-bost at Jackie ar 
companysecretary@llandyrnogshop.com. 
Rydyn ni wedi dod yn bell ers i'r tu mewn i'r 
siop edrych fel hyn flwyddyn yn ôl! 

Jackie Le Fevre 

Taith tîm y siop i Gaerdydd 
Roedd yn gymaint o fraint i siop gymunedol 
Llandyrnog gael ei henwebu yn ‘Oscars 
Gwledig’ y Gynghrair Cefn Gwlad, ond roedd 
yn bleser yr un mor gyffrous i gael ein 
gwahodd i’r seremoni wobrwyo yn y Senedd. 
Doedden ni ddim wedi gallu teithio i Fae 
Caerdydd gyda’n gilydd ond gwnaethon ni 
gyfarfod mewn pryd i gerdded i adeilad y 
Senedd. Wrth fynd i mewn iddo, fe’n 
hanfonwyd trwy ddulliau diogelwch tebyg i 
faes awyr, a chawsom fynd i mewn yn y pen 
draw ar ôl i rai ohonom orfod tynnu eitemau 
metel oddi ar ein dillad cyn cael ein sganio eto. 

Roedd y seremoni i’w chynnal yn yr atriwm 
heulog, ac roedd placiau’r enillwyr i gyd ar y 
bwrdd yn barod – roedd yn demtasiwn sbecian 
arnyn nhw i weld a oedd y siop wedi ennill, 
ond doedd yr enwau ddim yn amlwg! Felly, fe 
gawson ni grwydro o gwmpas, a sefyll o dan y 
canopi pren siâp madarch rydyn ni bob amser 
yn ei weld ar y newyddion. Mae prif siambr y 
Senedd islaw’r canopi hwnnw ond roedd yr 
ardal eisoes yn y broses o gael ei hymestyn ar 
gyfer y nifer fwy o’r Aelodau o’r Senedd a 
ddisgwylir ar ôl yr etholiad nesaf.  

Erbyn hynny roedd yr atriwm yn llenwi wrth 
i eraill oedd wedi cael eu henwebu gyrraedd, 
felly fe gawson ni wydraid o win a danteithion 
cyn cymryd ein lle i glywed y canlyniadau. 
Ymunodd ein Haelodau o’r Senedd, Gareth 
Davies a Llŷr Griffiths â ni – y ddau wedi bod yn 
gefnogol iawn. Hefyd yn bresennol roedd 
Aelodau eraill o’r Senedd, fel Rhun ap Iorweth 
a Phrif Weinidog Cymru, Eluned Morgan. 
Hannah Thomas oedd yn cyflwyno’r gwobrau – 
fe wnaethon ni ei hadnabod gan ein bod wedi’i 
gweld ar y teledu, sef Gohebydd Materion 
Gwledig ITV Cymru. 

Roedd sawl gwobr i’w chyflwyno, ac 
roeddem mor falch fod Tŷ Ceffyl Bach wedi 
cael ‘Cymeradwyaeth Uchel’ yn y categori 
Menter Wledig. Yn anffodus, roedd Angie a 
Graham Hughes yn methu bod yno, ond 
derbyniodd Viv Rosser y dystysgrif ar eu rhan.  

Ein thema’r tro hwn oedd 'Dwylo Da'. Fe 
wnaethon ni sôn am y pethau da yr ydym yn 
gallu ei wneud gyda’n dwylo, a thrafod a 
darllen y weddi ‘Iesu Tirion’ a chanu’r emyn 
‘Dwy Law yn Erfyn sydd yn y Darlun’ gan           
T Rowland Hughes. 

Wedi hyn fe gafodd y plant lot o hwyl yn 
gwneud amlinelliad o’u dwylo ac yna eu lliwio 
a’u haddurno tra roedd eraill yn peintio eu 
dwylo a gwneud print llaw ar ddarn o bapur.  
Mae’r holl ddwylo nawr yn barod i gael eu 
hychwanegu at goeden deulu Capel y Dyffryn 
ac mae’r plant hefyd yn gobeithio gwneud 
gweithgaredd gyda gweddill aelodau’r capel er 
mwyn dangos ein bod ni i gyd yn un teulu 
mawr.  

Mae croeso i chi ymuno gyda ni mis nesaf yn 
Ysgol Sul Capel y Dyffryn, bnawn dydd Sul,           
29 Mehefin am 1.30. 

Gwobr y Siop Gymunedol oedd yr olaf i gael 
ei chyhoeddi. Cyn cyhoeddi pob gwobr, cafwyd 
disgrifiad o’r enwebai, felly roeddem yn 
gwybod pwy oedd wedi ei chael hyd yn oed 
cyn i’r enw gael ei gyhoeddi. Cyhoeddwyd bod 
Woosnam a Davies o Lanidloes yn cael 
‘Cymeradwyaeth Uchel’, felly roeddem yn 
gwybod bod ein siop naill ai wedi ennill neu 
wedi dod yn ail! 

Yna dechreuodd y cyflwynydd ddarllen stori 
siop Llandyrnog – yr ail wobr! Roedd yn 
ganlyniad gwych a phawb mor falch, yn 
enwedig o ystyried bod y siop ddim ond wedi 
bod ar agor ers ychydig fisoedd. Roedd hi’n 
gamp eithriadol.  

Dywedwyd wrthym wedyn ei bod yn agos 
iawn rhwng ein siop ni a’r enillwyr yn y pen 
draw, Siop Bentref y Rhws. Bydd cyfle i ni gael 
ein henwebu eto, a phe bai hynny’n digwydd, 
bydd gan siop Llandyrnog siawns dda iawn o 
ennill. 

Ivan Butler 

 

Viv Rosser, 
dde, yn derbyn 
tystysgrif Tŷ 
Ceffyl Bach ar 
ran Angie a 
Graham 
Hughes 

Cynhaliwyd y Cyfarfod Blynyddol ar 2 Mai, 
pan ail-etholwyd y Cyng Butler yn gadeirydd 
a’r Cyng Borthwick yn is-gadeirydd. 
Dilynwyd hyn gan y cyfarfod misol. 
 Plismon Cymunedol – rhoddodd 

adroddiad am y digwyddiadau canlynol: 
 Plentyn ar goll o gartref gofal – 

mynegwyd pryderon oherwydd fod staff 
yn ffrwyno’r plentyn. 

 Gweithgaredd dwyllodrus yn ymwneud 
â banc a darparwr ffôn. 

 Adroddiad am geir yn rasio ar hyd 
lonydd cefn gwlad yn hwyr yn y nos. 

 Cerbyd amheus yn mynd i mewn i iard a 
chymryd ysbaid i weld be oedd yno. 

 Person ar goll – nifer o ymholiadau. 
 Mae’r trefniant presennol lle mae CSDd 

yn darparu rhyngrwyd am ddim yn dod i 
ben, a phenderfynwyd chwilio am 
gyflenwr arall – Jangala. 

 Bydd gwaith yn cychwyn yn fuan ar wella 
draeniad i ddelio â gormodedd o ddŵr 
arwyneb sy’n rhedeg lawr y ffordd 
ddiddosbarth, ac yn gorffen yn ymyl Cross 
Keys. Fodd bynnag, canfuwyd bod prif 
beipen nwy pwysedd uchel yn yr union 
fan lle’r oedd y gwaith cynnal a chadw i 
ddigwydd. Felly bydd rhaid meddwl am 
ffordd arall dros dro. 

 Mynegwyd pryderon am sgwteri trydan 
yn defnyddio’r ffordd fawr, ac er nad oedd 
hyn i’w weld yn digwydd yn aml neu’n 
rheolaidd, bydd y mater yn cael ei godi 
efo’r Plismon Cymunedol. 

 Mae’r gwaith o drwsio camfa wedi malu 
yng Nghae Nant yn cychwyn yn fuan. 

 Mae’r cafnau blodau’r gylchfan wedi eu 
symud i’w golchi, ail-staenio, ac erbyn 
hyn, mae blodau wedi eu plannu. 

 Mae angen cael golwg ar y goeden ceirios 
yng Nghae Nant, ac efallai ei dymchwel ac 
ail-blannu coed yn ei lle. 

Argraffwyd gan Mike Neuman  www.neumannprintersdenbigh.co.uk 01745 814067 

 Erbyn hyn, mae’n statudol i gael cynllun 
bioamrywiaeth, ac ystyrir hyn ar ddyddiad 
yn y dyfodol. 

 Mae’r holiadur ‘ymglymiad cymunedol’ yn 
mynd rhagddo ac fe gafwyd nifer o 
awgrymiadau da. 

 Ystyriwyd estyniad gasebo a sied arddio yn 
yr Old Coach House, a theimlad y cyngor 
cymuned oedd y byddai’n well pe bai 
Pwyllgor Cynllunio’r Cyngor Sir yn delio â’r 
mater, ac efallai gynnal cyfarfod safle i weld 
effaith y cyfadeiladau ar eiddo cyfagos. 

 Adroddwyd mai’r unig ddarn o ffordd sydd 
wedi ei chynnwys ym mhrif raglen ail-
wynebu ffyrdd CSDd oedd y ffordd rhwng 
Celynog a’r Kinmel Arms. 

 Derbyniwyd adroddiad oddi wrth MHC yn 
cadarnhau bod deiliadaeth 100% yno, sydd 
yn newyddion gwych, gan fod MHC yn un o 
brif gyflogwr yn yr ardal. 

 Roedd Procter a Johnson wedi darparu 
hyfforddiant defnyddio diffibriliwr i’r rheini 
oedd yn byw agosaf at y safle, bydd y 
diffibriliwr yn ei le’n fuan, a bydd ar gael 
24/7 yn cwmpasu ardal y Waen. 

 Bu cynrychiolydd o STAND – (Yn Gryfach 
Gyda’n Gilydd ar gyfer Anableddau ac 
Anghenion Arbennig) yng Nghae Nant i 
weld os oedd ffynhonnell arall o arian ar 
gael i osod offer hwylus i rai ag anableddau. 

Cyngor Sir Ddinbych 

Merfyn Parry 

Manylion cyswllt: 

Ffôn: 07836 208446 
 

 

E-bost: merfyn.parry@denbighshire.gov.uk 

Neu gadewch neges ar Facebook 


